Диас Аяған
қос диплом
Биыл М.Қозыбаев атындағы Солтүстік Қазақстан университетін АҚШ- тағы Аризона университетіне 10 жыл мерзімге сенімгерлік басқаруға беру жөнінде келісімшартқа қол қойылған болатын. Келісімшарт негізінде қазақстандық студенттер қос диплом алып, шетелде тәжірибеден өту мүмкіндігіне ие болмақшы. Жақында қос дипломдық жүйе аясындағы мамандықтар тізімі белгілі болды. Бұл тізімге әзірше төрт білім беру бағдарламасы енгізілген. Биылдан бастап өсімдіктер ғылымы және технологиясы, өсімдіктерді қорғау және карантин, биотехнология, азық-түлік қауіпсіздігі мамандықтарына түскен студенттер әлемнің озық университетінде білім алатын болады. Бұл мамандықтар болашақта еліміздің ауыл шаруашылығын ілгерілетуге және өсімдіктер бойынша зерттеулер жүргізуге жол ашпақ. Осы бағытқа 500 грант бөлініп отыр. Қазіргі таңда университеттер арасындағы екі дипломдық білім беру бағдарламаларына өтініштер қабылдануда. Аталған мамандык студенттері үздік ғалымдардан дәріс алып, шетелде тәжірибеден өтіп, заманауи зертханаларда зерттеулер жүргізетін болады.
Бүгінде Аризона университетінің филиалдары әлемнің 13 мемлекетінде орналасқан. Серіктестіктің арқасында қазақстандық студенттерге америкалық білім қол жетімді болмақ. Яғни, олар оқу соңында әлемнің бірқатар елінде мойындалған дипломға ие болады. Бүгінде жергілікті университет бұл бағдарламаға өзге де мамандықтарды енгізу бойынша жұмыстар жүргізуде.

